
ABSTRACT
This study aimed to compare organic and inorganic soil moisture protection mulches and 
determine how tree growth and soil moisture dynamics change based on experimental research 
conducted in a greenhouse. We planted three types of trees in sandy soil with consistent regular 
irrigation and covered them by leaf, straw, stone, sand mulch. We tested organic and inorganic 
mulches with four groups of 10 replicates. The soil moisture level was measured using a TDR 
150 mo del soil moisture meter. The soil moisture sensor was placed at a depth of 12 cm and 
recorded measurements at intervals of 7-10 days over four months. Compared to the control 
area, soil moisture was found to be retained by 16.4% more with sand mulch, 19.5% more 
with stone mulch, 33.9% more with straw mulch, and 40.3% more with leaf mulch. During the 
measurement period, organic mulch consisting of leaves and straw retained the most moisture 
and reduced the moisture loss by 20-25%. In terms of plant growth and development, trees with 
high organic mulch exhibited 20-30% higher growth rates than those in the control area and had 
trees with diameters 5-10% larger. Our study confirmed that covering the soil has advantages in 
reducing evaporation from the soil surface, increasing soil moisture, reducing soil compaction, 
and supporting plant growth and development. Implementing the soil covering to retain 
moisture enhances the soil property by significantly reducing the need for tree watering and 
contributing to water conservation. Also, our study indicated that covering materials utilized 
in this experimental study for soil moisture protection offer numerous advantages, as they are 
readily available, environmentally friendly, and cost-effective for our country. 

ХУРААНГУЙ
Хөрсний чийг хамгаалах органик ба органик биш хучаасыг харьцуулан судалж, модны 
өсөлт, хөрсний чийгийн динамик хэрхэн өөрчлөгдөх, үр дүнг цаашдын судалгааны 
ажилд ашиглах зорилготойгоор энэхүү судалгааг хийлээ. Судалгаанд TDR 150 загварын 
SOIL MOISTURE METER хэмжигч багажийг ашиглан хөрсний чийгийг хэмжсэн. 
Органик ба органик биш хучаасыг дөрвөн хувилбар 10 давталттай, гурван төрлийн 
модыг элсэнцэр хөрсөнд тариалж ижил хэмжээтэй усалгааг тогтмол хийж туршилтыг 
явуулсан. Хөрсний чийг хэмжих мэдрэгч 12 см гүнд 7-10 хоногийн давтамжтайгаар 
(ургамал ургалтын хугацаанд) хэмжилт хийсэн. Хөрсний чийгийг хяналтын хувилбартай 
харьцуулахад элсэн хучаас 16.4 %, чулуун хучаас 19.5 %, сүрлэн хучаас 33.9 %, навчин 
хучаас 40.3 %-иар илүү чийгээ хадгалж байна. Нийт хэмжилт хийсэн хугацаанд органик 
хучаас (навч, сүрэл) хамгийн их чийгийг хадгалж чийг алдагдлыг 20-25 % бууруулж 
байсан. Тарьцын өсөлтийн  хувьд модны өндрийн үзүүлэлт органик хучаас хяналтын 
талбайтай харьцуулахад 20-30 %, модны диаметр 5-10 % илүү байна. Хөрсийг хучих 
нь хөрсний гадаргын ууршилтыг багасгах, хөрсний чийгийг нэмэгдүүлэх, хөрсний 
нягтралыг бууруулах, ургамлын өсөлтийг дэмжих зэрэг олон давуу талтай байгаа нь 
энэхүү судалгааны дүнгээр нотлогдож байна. Хөрсний чийг хамгаалах энэхүү туршилт 
судалгаанд ашиглагдсан хучаасны материалууд нь манай орны хувьд олдоц арвин, 
байгальд ээлтэй, эдийн засгийн хувьд хэмнэлттэй материал гэдгээрээ давуу тал маш их 
юм. Бортоготой тарьцны өнгөн хөрсийг   хучиж чийгийг барьснаар хөрсний шинж чанар 
сайжирч модны усалгааны нормыг багасгаж ус хэмнэх ач холбогдолтой юм. 
Түлхүүр үгс: Хөрсний чийг, Навчин хучаас, сүрлэн хучаас, чулуун хучаас , элсэн хучаас

1. ОРШИЛ
Уур амьсгалын өөрчлөлт дулаарал, 

хуурайшил эрчимжиж буй өнөөгийн 
нөхцөлд ус ашиглалтын асуудал дэлхийн 
олон улс оронд үүний дотор гандуу 
хуурай уур амьсгалтай Монгол оронд 
тулгамдсан асуудлын нэг болж байна [1]. 
Хуурай болон хагас хуурай бүс нутагт  хур 
тунадас бага ордогийн улмаас олон жилийн 
туршид хөрсний ус чийгийн нөөц багасаж, 
хязгаарлагдмал болдог [2]. Иймээс хөрс 
болон усны нөөцийг зүй зохистой ашиглах, 
хамгаалах зөв шийдэл, гарцыг олох нь 
чухал юм [3]. 

Хөдөө аж ахуй болон газар тариаланд 
ус ашиглалтын хэмжээг бууруулахад 
органик болон органик биш хучаасын 
нөлөө их байдаг [3]. Хөрсийг хучсанаар 
хөрсний чийгийн алдагдлыг багасгах, 
температурыг бууруулах, ургацыг 
нэмэгдүүлэх, гадаргын ууршилтыг 
хязгаарлахад чухал ач холбогдолтой [4]. 
Гадаргын ууршилт багассанаар хөрсний 
чийг хадгалагдаж усалгаа багасгадаг [5]. 

Хучаас нь ургамлын амьсгалыг 100 
% хүртэл сайжруулж, хөрсний чийгийн 
алдагдлыг 40 % хүртэл барьдаг нь маш 
олон судалгаа тоо баримтаар батлагдсан 
байдаг [6]. Хөрсийг хучсанаар ургамлын 
үндэсний системийн үйл ажиллагаа 
сайжирч, хөрсний температурыг  
бууруулах, хөрсний шим тэжээлийн 
бодисын алдагдлыг багасгаж, хөрсний 
эвдрэл, нягтралыг бууруулах, хог ургамлыг 
хянах, хөрсний физик шинж чанарыг 
сайжруулах зэрэг байгаль орчинд эерэг 
нөлөө үзүүлдэг [5]. Хөрсний тохиромжтой 
ус чийг, температур нь ургамлын өсөлт 
хөгжилд маш чухал үүрэг гүйцэтгэдэг [7]. 

Хөрсний чийг нь уур амьсгалын чухал 
хувьсагч бөгөөд түүний төлөв байдал, 
хөдлөл зүйн талаарх мэдээлэл нь хөдөө аж 
ахуйн ган гачигт хяналт тавихаас эхлээд 
уур амьсгал, агаар мандлын харилцан 

үйлчлэлийг судлах зэрэг олон төрлийн 
хэрэглээнд чухал үзүүлэлт болдог (Gruber, 
2023). 

Хөрсний чийг хамгаалах органик 
болон органик биш хучаасыг харьцуулан 
судалж, модны өсөлт, хөрсний чийг 
хэрхэн өөрчлөгдөж буйг илрүүлж, үр 
дүнг цаашдын судалгааны ажилд ашиглах 
зорилготойгоор энэхүү судалгааг хийсэн. 

2. СУДАЛГААНЫ АРГАЗҮЙ
2.1. Судалгааны талбай 

Хөрсний чийг хамгаалах туршилт 
судалгааг 2023.V.19-өөс эхлэн (ургамал 
ургалтын хугацаанд) 4х8 харьцаатай 
хүлэмжинд 20:25 см-ийн бортгонд элс, 
харшороо 30:70 харьцаатай элсэнцэр 
хөрсөнд, гурван настай Лавр навчит улиас 
(Populus Laurifolia) гурван настай Тарваган 
хайлаас (Ulmus pumila), хоёр настай Эгэл 
нарс (Pinus sylvestris) гэсэн 3 төрлийн 
бортоготой тарьцанд 4 төрлийн  (хатсан 
навч, сүрэл, элс, чулуу) хучаасаар 10 
удаагийн давталттай хучсан. Судалгаанд 
TDR 150 загварын (soil moisture meter) 
хэмжигч багажийг ашиглан хөрсний 
чийгийг хэмжсэн.

Чулуун хучаасыг 3-8 см диаметртэй 
чулуугаар ойртуулахгүй жигд хучсан. 
Элсэн хучаасыг 3-5 см зузаантай, навч 
болон хагд өвсийг жижиглэж 5-10 см 
зузаантай жигд тараан хучсан. 

Зураг 1. Туршилтын хувилбар

Модны усалгааг мод тарихад хөрсийг 
ханатал усалснаас хойш агаарын 
температураас хамаарч 7-10 хоногийн 
давтамжтай 500 мл усаар мод бүрийг 
тогтмол усалсан. Хучаас бүр дээр үр дүнг 
харьцуулж дүгнэлт өгөх үүднээс хяналтын 
мод тариалж, хөрсийг хучилгүй үлдээсэн.

Модны өсөлт хөгжлийн үзүүлэлтийг 
туршилт эхлэхээс өмнө болон туршилтын 
дараа хэмжсэн.

2.2 Лабораторийн аргазүй
Шинжилгээнд орох дээжийг (MNS ISO 

11464:2002) стандартыг мөрдөж бэлтгэсэн. 
Органик бодисыг И.В.Тюрины аргаар, 
Хөрсний урвалын орчин (pH)-ыг (MNS ISO 
10390:2001) стандартын дагуу pH метрийн 
аргаар, цахилгаан дамжуулах чанар (EC)-
ыг кондуктометрийн аргаар, карбонат 
(CaCO3)-ыг (MNS 3310:1991) стандартын 
дагуу кальциметрийн багажаар, Механик 

бүрэлдэхүүнийг олон улсын гидрометрийн 
аргаар тус тус тодорхойлов.

Судалгаанд ТDR (150 soil moisture 
meter) дата логгер автомат багажаар 
хөрсний чийгийг 15 см гүнд 7-10 хоногт 1 
удаа 2023 оны V сараас эхлэн 9 сар хүртэл 
(дөрвөн сарын турш) нийт 13 удаагийн 
хэмжилт хийсэн. 

2.3. Материал
Цаг уур орчны шинжилгээний газрын 

Улаанбаатар хотын 2023 оны 5-9 сарын 
агаарын температурын мэдээг ашигласан.

2.4. Хөрсний шинж чанар
Бортоготой тарьцны  хөрс сул хүчиллэг 

урвалын орчинтой, ялзмагийн агууламж 
дунд зэрэг, цахилгаан дамжуулах чанар 
бага буюу давсжилтгүй, карбонатгүй, 
хөдөлгөөнт фосфор болон калийн 
агууламжаар бага, элсэнцэр механик 
бүрэлдэхүүнтэй хөрс (Хүснэгт 1.).

Хүснэгт 1. Хөрсний хими болон физик шинж чанар

ID рН  
(1:2.5) CaСО3  Органик   P2O5 K2O

ЕС2.5   
dS/m Элс Тоос Шавар

  ──── %──── мг/100г dS 
m-1 ───── % ─────

1 6.46 0.00 3.566 1.31 24.12 0.060 64.4 23.8 10.8

3. СУДАЛГААНЫ ҮР ДҮН
Туршилтыг 4x8 харьцаатай нийлэг 

хальсан хүлэмжинд 2023 оны V-IX сар 
хүртэл (ургамал ургалтын хугацаанд) 
гурван төрлийн бортоготой модонд нийт 
13 удаагийн хөрсний чийгийн хэмжилтийг 
хийж үр дүнг боловсруулсан. Хөрсний 
чийгийн хэмжээ нь тухайн модны 
биологийн онцлог болонхучаасны төрлөөс 
хамаарч харилцан адилгүй байна. 

Эгэл нарс (Pinus sylvestris L) –ны 
бортогон дахь хөрсний чийг хэмжилт 
хийсэн нийт хугацаанд навчин хучаастай 

талбайн хөрс хучаасгүй буюу хяналтын 
хувилбартай харьцуулахад 5.62-39.78 %, 
сүрлэн хучаас 3.58-21.78 %, чулуун хучаас 
1.28-9.42 %, элсэн хучаас 1.08-8.30 %-иар 
илүү хөрсний чийгээ хадгалж байна.

Улиас (Populus Laurifolia)  тарьсан 
бортгон дахь хөрсний чийгийн хэмжилт 
хийсэн нийт хугацаанд навчин хучаастай 
талбайн хөрс хучаасгүй хяналтын хөрстэй 
харьцуулахад 0.18-17.66%, сүрлэн хучаас 
0.24-12.04%, чулуун хучаас 0.12-13.42%, 
элсэн хучаас 0.04-4.18% илүү чийгээ 
хадгалж байсан.

Зураг 2. Хөрсний чийгийн агууламж, WWC (%)-иар, агаарын температур 0С

Хайлаас (Ulmus pumila)  тарьсан бортгон 
дахь хөрсний чийгийн хэмжилт хийсэн нийт 
хугацаанд навчин хучаастай талбайн хөрс 
хучаасгүй хяналтын хөрстэй харьцуулахад 
0.56-23.04%, сүрлэн хучаас 2.22-16.14%, 
чулуун хучаас 0.38-13.16% илүү чийгээ 
хадгалж байсан. Харин хайлаас (Ulmus 
pumila)-ны хувьд элсэн хучаас хөрсний 
чийгийн хэмжээнд нөлөө үзүүлээгүй 
хяналтын талбайн хөрсний чийгтэй 
харьцуулахад ялгаа ажиглагдаагүй (Зураг 2.). 

Судалгааны нийт дүнгээс харахад 
3 төрлийн модны хөрсний чийгийг 
органик хучаас тэр дотроо навчин хучаас 
хөрсний чийгийг илүү их барьж гадаргын 
ууршилтыг бууруулсан (Зураг 2.). 

Агаарын температур 250 C дээш 
нэмэгдэх тусам чулуу болон элсэн 
хучаасны хөрсний чийг хадгалах чадвар 
аажмаар буурч байсан. Харин органик 
(навч болон сүрлэн) хучаас хяналтын 
хувилбартай харьцуулахад хөрсний 
чийгийг илүү тогтвортой барьж байсан. 

Улиас (Populus Laurifolia), Хайлаас 
(Ulmus pumila) модны хувьд эхний долоо 
хоногт хөрсний чийг 20-25 % -тай байсанаа 
хоёр, гурав дахь долоо хоногуудаас хөрсний 
чийг огцом буурч 7-10 %-тай болсон. 

Энэ чийгээ алдах үйл явц нь хөрсөнд 
хэт халалт, чийгийн нөлөөгөөр хөрс 
чийгээ хангалттай хэмжээнд авч чадахгүй 
хөрс нягтрах, усалсан ус хөрсөнддөө 
шингэхгүй шууд бортогоноос шүүрэх 
шинж ажиглагдаж байсан. Хөрс чийг 
болон дулааны нөлөөгөөр нягтаршиж 
хатуурдаг [8]. Энэ шинж хучаасгүй хөрстэй 
бортгонуудад илүү их ажиглагдаж байсан. 

Модны өсөлтийн хувьд туршилтын эхэнд 
болон туршилтын дараа (дөрвөн сарын турш) 
модны өндөр болон модны диаметрийг 
хэмжсэн.  Хучаасны төрлүүдээс навчин 
хучаастай болон сүрлэн хучаас модны өндөр 
хяналттай харьцуулахад 20-30 %, модны 
диаметрын хувьд 5-10 % илүү өсөлттэй байна. 

Хүснэгт 2. Хөрсний чийгийн статистик 
үзүүлэлтүүд (% VWC, 5-9 сар)

 Count Mean SD Max Min
Хяналт 42 15.2 8.1 33.5 6.1

Навчин хучаас 42 25.5 12.6 57.9 7.9
Сүрлэн хучаас 42 23.0 10.6 39.9 6.9
Чулуун хучаас 42 18.9 7.8 36.5 5.7
Элсэн хучаас 42 18.2 8.2 35.0 6.2

Хучаасны хувилбаруудыг хооронд нь 
харьцуулж үзэхэд навч > сүрэл > чулуу > 
элс гэсэн дараалалаар хөрсний чийгийг 
хадгалах чадвар буурч байна (Зураг 3.). 

Зураг 3. Хөрсний чийг, WWC (%)-иар, 
Хяналт, Элс, Чулуу, Навч, Сүрлэн хучаас.

4. ХЭЛЭЛЦҮҮЛЭГ
Хот суурин газарт унасан навч, 

хагдарсан ургамлын үлдэгдэл, хагд 
өвсийг хог хаягдал гэж үзэн хаяж, устгах 
тохиолдол их бөгөөд үнэндээ энэ нь ногоон 
байгууламжийн хөрсний хоол тэжээл, хөрс 
сайжруулах нэг хүчин зүйл юм [9].

Органик хучлага нь урт хугацаандаа 
хөрсөнд нүүрстөрөгч (C) ба азот (N)-ийн 
эх үүсвэр болж, хөрсний орчныг өөрчилж, 
ургамлын өсөлтийг дэмждэг [10]. Хөрсний 
усыг хадгалж, үр тарианы ургацыг 



34

Монгол Орны Газарзүй-Геоэкологи Сэтгүүл - МОГГС 
Дугаар 44. 2023 он

Mongolian Journal of Geography and Geoecology  - MJGG 
Volume 44. 2023

нэмэгдүүлэхийн тулд сүрлэн хучаасыг 
түгээмэл ашигладаг [11].

Бид судалгааны дүнгээ 2015, 2022 
онуудад хийгдэж байсан ижил төстэй 
судалгааны дүнгүүдтэй харьцуулж дүгэнлээ.

2023 оны бидний судалгаагаар органик 
(навч, сүрлэн) хучаас нь хяналтын туршилттай 
харьцуулахад хөрсний чийгийг 33.9-40.3 % 
илүү хадгалж, чийгийн алдагдлыг 20-25 % 
бууруулж байсан. Ургамлын өсөлт хөгжлийг 
20-30 % нэмэгдүүлсэн.

2015 онд Улаанбаатар хотын төвд хот 
суурингийн эвдэрсэн хөрсийг сүрлэн 
хучаасаар хучсан туршилтын дүнгээр 
сүрлэн хучаастай талбайн хөрс хучаасгүй 
талбайтай харьцуулахад 32.6-53.2 % илүү 
чийгтэй, чийгийн алдагдлыг 1.5 дахин 
бууруулсан, хог ургамлыг 70 гаруй хувиар 
бууруулсан байна [1]. Харин бидний хийсэн 
туршилтын дүнгээр сүрлэн хучаас модны 
төрлөөсөө хамаараад 20-30 %-иар хөрсний 
чийгийг хадгалж байна. Тухайн хөрсөнд 
тарьсан ургамлын төрлөөс хамааран сүрлэн 
хучаасны чийг барих чадвар нь харилцан 
адилгүй байгааг илтгэж байна. 

Мөн 2015 онд хийгдсэн хөрсний 
чийг хамгаалах туршилт судалгааны 
дүнгээр навчин хучаасны хөрсний чийг 
хадгалах чадвар нь хяналтын талбайтай 
харьцуулахад 20 см-ийн гүнд 60.6 %-иар 
илүү байна. Харин элсэн хучаасны чийг 
27.7%-иар илүү байна [12]. Бидний 
судалгаагаар навчин хучаас хөрсний 
чийгийг 41-52 %, элсэн хучаас 4-10 %-иар 
хөрсний чийгийг хадгалж байсан.

Чулуун хучаас нь хөрсний гадаргын 
ууршилтыг бууруулж, ургамлын 
амьсгалалтыг нэмэгдүүлдэг. Чулуун хучаас 
нь үр тарианы ургац болон ургамлын 
биомассыг 24 % хувиар нэмэгдүүлдэг [13]. 
2022 онд хийгдсэн судалгаагаар гадаргын 
чулуун хучаас нь урт хугацаандаа хөрсний 
чийгийг хөрсний гүнрүү нэвчүүлж, 
барих чадвар сайн [2]. 2023 оны туршилт 

судалгаагаар органик биш (чулуу, элс) 
хучаас хөрсний өнгөн үед урт хугацаандаа 
хөрсний чийг хадгалах чадвар органик 
хучааснаас бага байна. Чулуу болон элсэн 
хучаас хучаас хяналттай харьцуулахад 16-
19.5 % чийгийг хадгалж байна.

Өмнө хийгдсэн судалгааны дүнгүүд 
нь гадна талбайд хийгдсэн туршилтууд 
байсан бол харин бидний энэ судалгааны 
дүн хүлэмжинд хийгдсэн туршилтын дүн 
гэдгээрээ онцлог юм. Хүлэмжний нөхцөлд 
туршилт хийх нь хур тунадас, салхи байгаль 
цаг уурын эрс тэс нөхцөлийг харьцангуй 
бууруулах ба ижил орчин нөхцөлд төрөл 
бүрийн хучаас ашиглах нь модлог ургамлын  
өсөлөд хэрхэн нөлөөлж байгаа мөн хөрсний 
ус-физик шинж чанарт хэрхэн нөлөөлж буйг 
тодруулснаараа чухал ач холбогдолтой. 

Энэхүү судалгааны үр дүн нь мод, 
модлог ургамлыг хүлэмжний нөхцөлд 
үржүүлэхдээ органик болон органик биш 
хучаас ашиглан 1-рт хөрсөө хамгаалж 
сайжруулах, 2-рт ус хэмнэх, усалгааны 
нормыг багасгах, 3-рт мод, модлог 
ургамлын өсөлтийг дэмжих, хурдасгах, 
4-рт дээрх хүчин зүйлээс үүдэлтэй эдийн 
засгийн ач холбогдолтой чухал судалгааны 
үр дүн болсон юм.  

5. ДҮГНЭЛТ
Хөрсний чийг хамгаалах органик болон 

органик биш хучаасыг харьцуулан судалж, 
TDR 150 загварын soil moisture meter 
хэмжигч багажийг ашиглан хөрсний чийгээ 
хэмжсэн. Хөрсний чийг модны төрөл зүйл 
онцлог, хучсан материалаасаа хамаараад 
харилцан адилгүй байна. Хөрсний чийгийг 
хяналтын талбайтай харьцуулахад нийт 
хэмжилт хийсэн хугацаанд органик хучаас 
(навч, сүрэл) хөрсний чийгийг 33.9-
40.3 % хадгалж, чийг алдагдлыг 20-25 % 
бууруулсан. Ургамлын өсөлт хөгжлийн 
хувьд модны өндөр органик хучаас 
хяналтын талбайтай харьцуулахад 20-30 %, 
модны диаметр 5-10 % илүү байна. 

Органик биш (чулуу, элс) хучаас 
хөрсний өнгөн үед урт хугацаандаа хөрсний 
чийгийг барих чадвар бага байна. Хөрсийг 
хучиж хөрсний чийгийг хамгаалах нь 
хөрсний эвдрэл, нягтралыг бууруулах, 
ургацыг нэмэгдүүлэх гадаргын урсац болон 
ууршилтыг хязгаарлахад чухал үүрэгтэй. 
Органик хучаас нь урт хугацаандаа хөрсөндөө 
задарч хөрсний үржил шимийг нэмэгдүүлэх 
зэрэг олон талын ач холбогдолтой нь энэ 
судалгаанаас харагдаж байна.

ТАЛАРХАЛ
Энэхүү туршилт судалгааг явуулж үр 

дүн гаргахад туслалцаа үзүүлсэн ШУА 
Газарзүй Гео-экологийн хүрээлэнгийн 
Хөрс судлалыг салбарын хамт олон, зөвлөх 
эрдэмтэн, доктор О. Батхишиг багш нартаа 
талархал илэрхийлэе.

